
Sgets yn cyflwyno’r angen i fentro i roi ffydd yn Nuw a’i holl addewidion.

Cymeriadau:  Abram, Sarai, Llais

Cefndir Beiblaidd: Genesis 12: 1-9.

(Sarai ar y llwyfan yn gwneud symudiadau paratoi toes ar gyfer bara. Abram yn dod ati) 

Abram:
Sarai, tyrd yma, dw i eisiau siarad hefo ti.

Sarai:

Aros i mi orffen rhoi’r toes yma i godi.

Abram:
Gad y bara am funud.  Mae gen i rywbeth pwysig i ddweud wrthyt 



ti.

Sarai:

OK!  OK!  Beth sy mor bwysig?

Abram:
(cymryd gwynt mawr) Rydyn ni’n mynd i symud.

Sarai:

Symud? I ble?

Abram:
Wn i ddim....hynny ydy....dydw i ddim yn siwr eto.  I rywle!

Sarai:

O! na – dim eto!

Abram:
Beth wyt ti’n feddwl?

Sarai:
Like father like son!  Dw i wedi bod trwy hyn o’r blaen hefo dy dad. Wyt ti’n cofio?  Pawb yn byw yn hapus yn Ur y Caldeaid, ti a fi, a Nachor a Milca newydd briodi. Pawb yn fodlon eu byd...a bang!  Tera yn dweud “Rydyn ni’n symud”.  Pawb yn gorfod codi pac a dod i fyw i Haran.

Abram:
Mae’n wahanol y tro yma!

Sarai:

Sut felly?

Abram:
Duw sy wedi dweud wrtho i am symud.

Sarai:

Y?!

Abram:
Wir yr, Sarai.  Clywais i Dduw yn dweud “Dos di i ffwrdd – gadael dy wlad, dy bobl a’th deulu, a mynd i’r wlad fydda i’n ei dangos i ti”

Sarai:
(llais sarcastig)  O! wel, mae hynny’n iawn felly. Os ydy Duw wedi dweud, yna mi ai i bacio’n syth. Pryd mae Duw am i ni adael – ar drên camel pump o’r gloch?

Abram:
Paid â bod fel yna, Sarai.  Mae yna fwy!

Sarai:
Mwy?  Beth sy’n fwy na symud o’n cartref, a’n gwlad, yn bell oddi wrth y teulu?  Ydy o’n mynd i dy wneud yn frenin pwysig?  Ydy o’n mynd i roi gwallt yn ôl ar dy ben?

Abram:
Na, mae’n dweud ein bod ni’n mynd i gael teulu i ni’n hunain!

Sarai:
(ei cheg ar agor)  Abram!  Dw i’n meddwl bod Duw yn chwarae jôc arnat ti!  Neu mae gen ti angen glanhau dy glustiau!  Ni!....yn cael teulu?  Wyt ti’n cofio faint ydy dy oed di, Abram?

Abram:
(pen i lawr, a mwmian) 75.

Sarai:

Faint, Abram?

Abram:
(codi pen ac yn uwch) 75.

Sarai:
Yn union.  75.  A finna wedi methu cael plant hyd yma.  Neges oddi wrth Dduw, wir!

Abram:
Ond dyna beth ddywedodd.  “Bydda i’n dy wneud di yn genedl fawr, yn dy fendithio di ac yn dy wneud di’n enwog.  Byddi di’n fendith i bobl eraill.  Bydda i’n bendithio’r rhai sy’n garedig atat ti, ac yn melltithio’r rhai sy’n dy gam-drin di.  Bydd pobl drwy’r byd i gyd yn cael bendith trwot ti.”

Sarai:
“pobl drwy’r byd i gyd yn cael bendith trwot ti!”  (Saib).  Rwyt ti’n credu hyn go iawn, on’d wyt, Abram?

Abram:
Ydw.  Rydw i’n credu ers amser fod yna Dduw go iawn – nid yr hen ddelwau bach yna mae’r rhan fwyaf o bobl Haran yn eu haddoli heddiw. Duw byw, sydd am gael perthynas hefo ni.

Sarai:
Wel, os ydy’r Duw yma’n mynd i roi teulu i ni, bydd yn rhaid iddo fod yn Dduw go iawn.  Bydd rhoi plentyn i ni yn golygu gwyrth!  (saib)  Dim ond ti a fi sy’n mynd?

Abram:
Na.  Mae Lot am ddod hefyd.

Sarai:

Wyt ti’n siwr o hyn, Abram?

Abram:
Nac ydw – ond rydw i’n siwr bod yn rhaid i mi wrando ar y llais yma. Mae wedi addo cymaint i mi, a dwi am fentro rhoi fy ffydd yn Nuw.  Mae popeth mor anhygoel, ond rydw i’n credu y bydd Duw yn cadw at ei air.

LLAIS:  
Hebreaid 11:1

“Ffydd ydy’r sicrwydd fod yr hyn dyn ni’n gobeithio amdano yn mynd i ddigwydd. Mae’n dystiolaeth sicr o realiti’r hyn dyn ni ddim eto’n ei weld.”

Rhuf 5:1

“Felly gan ein bod ni wedi credu a dod i berthynas iawn gyda Duw, mae gynnon ni heddwch gyda Duw oherwydd yr hyn wnaeth ein Harglwydd Iesu Grist.”

